
	Unbekannt: Außführlicher Bericht Deß Treffen geschehen zu Wittstock 1636


	








vnd Fußvolk auff den Rechten Flügel / den S. Excell: vnd Herr Gen:
Torstenson geführet / mit grosser furie angefallen / vnd sich ein so starckes /
crudeles vnd continuirlichs Fechten erhoben / dz der event auff vnser
Seite / weil der lincke Flügel gar zu langsam zum chargiren kommen / auch
vnser letztes Treffen in der reserve sich sehr verweilet / in grosser pericul
geschwebet / Gestalt auch albereit die Generals Personen an des Feindes
Seiten jhren Soldaten persuadiret / dz S. Excell: entweder todt oder
doch gefangen were / vnd darauff vnter jhnen die victoria außgeruffen
vnd außgeblasen worden / Weil aber des Feindes Frolocken nit gefallen /
so ist Herr Feld Marschall Leslæ eben zu rechter Zeit mit 5. Brigaden 
zu Fuß zur secunde kommen / den Feind zwar manlich poussirt,
vnd vns zur respiration in etwz Platz gemachet / aber weil des Feindes
force zu groß / vnd der Feind mit macht auch auff jhn gefallen / vns nicht
gantz erigiren können / biß allgemach der Lincke Flügel zu chargiren angefangen /
Die reserve auch / wiewol bey einfallender Nacht / vnd da sie
zum Fechten nit emploiiret werden können / vom Feinde erblicket worden /
darüber dem Feinde der Muth gesuncken / sich jrre machen lassen /
in grosser Confusion das Feld quitirt vnd in die Flucht geschlagen worden /
Viel Fähnlein vnd Standarden / alle seine Stücke / Munition vnd Bagagie
hinter sich gelassen / vnd auff vnterschiedliche Wege seine retraitte
gesucht / Vor solche Victoria nun (weil der Feind in 13. ansehenlichen
Brigaden zu Fuß vnd 15000. Reuter starck / vnd diesem Corpore sehr
vberlegen gewesen / auch in so einem grossen Vortheil gestanden / ist
dem höchsten Gott nit gnugsam zu dancken / gestalt dann der lincke Flügel /
so bey dem HauptTreffen nicht viel zuschaffen bekommen / dem Feind
in der nachfolge remarquablen abbruch thut / vnd zu mehrern Progreß
einen eingang machet. 

Was von beyden Seiten an hohen vnd nidrigen 
Personen geblieben / weiß man noch eigentlich nicht / doch sollen auf
des Feindes Seiten drey Generaln geblieben seyn / als Marazini / General
Wachtmeister Wilßdorff / vnnd General Wachtmeister Goltz /
zween Graffen von Falckenstein / Ob. Milbe / Ob. Winse / Ob. Wilbrecht /
General Major Dehne ist tödtlich verwundet / Auff vnser Seiten 
seynd blieben Ob. Berckhawer / Sabortzki / Ob. Leutenant Marsoffsky.

